Antur yr Actau


David Blaine Samaria?
Actau pennod 8, adnod 9-25
Mae’n amlwg fod Simon y Dewin yn dipyn o celeb yn Samaria.  Roedd wedi bod yn syfrdanu pawb gyda’i ddewiniaeth ers blynyddoedd ac yn meddwl ei hun yn dipyn o foi! Ond nid triciau clyfar oedd Simon yn eu perfformio fel David Blaine neu David Copperfield  – mae’r ffaith ei fod yn dweud bod y duw oedd yn cael adnabod fel “Yr Un Pwerus” ar waith ynddo yn gwneud i rywun feddwl ei fod efallai yn ymhél â’r ocwlt. 

Mae Simon ei hun yn cael ei syfrdanu gan y pŵer sy gan Philip ac wrth weld y gwyrthiau yn digwydd. Cofia – mae’r Ysbryd Glân yn dod â pŵer Duw i’n bywyd ni!  Mae llyfr yr Actau yn dweud ei fod wedi dod i gredu ac wedi cael ei fedyddio.  Ond mae Philip yn credu achos ei fod yn gweld pethau mawr yn digwydd – mae’n dilyn Philip o gwmpas er mwyn gweld mwy a mwy o wyrthiau.  Pan mae Pedr a Ioan yn dod i lawr i Samaria o Jerwsalem a’r Ysbryd Glân yn disgyn wrth iddyn nhw weddïo gyda’r bobl a gosod eu dwylo arnyn nhw, mae Simon yn gweld mwy fyth o ryfeddodau.  Gweld beth? Wyddon ni ddim, ond pan mae’r Ysbryd yn disgyn mae pobl yn aml yn siarad mewn ieithoedd dieithr (siarad mewn tafodau).  Beth bynnag ddigwyddodd, fe gafodd effaith fawr ar Simon!

Pan ddechreuodd Iesu ar ei weinidogaeth gyhoeddus, fe ddywedodd ddau beth wrth y bobl –  Trowch gefn ar bechod a chredu’r newyddion da!" Marc 1 adnod 15.  Dim ond gwneud un peth wnaeth Simon –  credu. Doedd o ddim wedi troi cefn ar bechod.  Doedd o ddim wedi newid yn ei agwedd ar fywyd.  Fel dywedodd Pedr Dydy dy berthynas di gyda Duw ddim yn iawn. Mewn rhai eglwysi, mewn gwasanaeth bedydd mae’r cwestiwn yma yn cael ei ofyn “Ydych chi’n troi cefn ar y Diafol a’i holl weithredoedd? Er bod Simon wedi cael ei fedyddio, doedd o ddim wedi gwneud hyn, doedd o ddim wedi troi ei gefn ar ei hen fywyd.  “Mae pechod wedi dy ddal di yn ei grafangau”. Cynigiodd brynu’r gallu oedd gan Pedr a Ioan achos am ei fod am wneud pethau gwyrthiol a chael sylw a chlod gan bobl.  Mae’r Cristion go iawn yn gwneud popeth er mwyn clodfori Duw. 

Mae Pedr yn amlwg wedi gwylltio gyda Simon ac mae’n dweud wrtho am droi ei gefn ar y drygioni sy yn ei fywyd a gweddïo am faddeuant.  Mae Simon wedyn yn gofyn i’r ddau apostol weddïo drosto.  Mae’n beth da i ni ofyn i bobl eraill weddïo droson ni os ydyn ni mewn rhyw bicil, ond mae Duw yn disgwyl ac isio i ni weddïo ein hunain.  Mae o am dy glywed di yn ei foli, neu yn dweud sori, neu’n gofyn am help, nid pobl eraill yn gofyn ar dy ran.

Wyddon ni ddim beth ddigwyddodd i Simon – ond aeth Pedr a Ioan yn ôl i Jerwsalem Ond dyma nhw’n aros i gyhoeddi'r newyddion da yn nifer o bentrefi’r Samariaid ar eu ffordd. Doedden nhw byth yn stopio!

